
Árnesi, 4. mars 2026  

Mál númer: M202602-0015 

Innviðaráðuneytið 

Sölvhólsgötu 7 

101 Reykjavík 

 

Umsögn um drög að frumvarpi til laga um rýmiseignir og afnám undanþágu orkumannvirkja frá 

fasteignamati sem var birt í samráðsgátt stjórnvalda 20. febrúar 2026. 

Sveitarstjórn Skeiða- og Gnúpverjahrepps þakkar fyrir tækifærið að koma á framfæri ábendingum og 

athugasemdum vegna fyrirhugaðs frumvarps til laga um rýmiseignir og afnám undanþágu 

orkumannvirkja frá fasteignamati. 

Sveitarstjórn Skeiða- og Gnúpverjahrepps lýsir ánægju yfir því að loks skuli vera lögð fram drög að 

frumvarpi um afnám undanþágu orkumannvirkja frá fasteignamati, en fasteignagjöld er lögbundinn 

tekjustofn sveitarfélaga. Um þriðjungur af raforkuframleiðslu Íslands hefur farið fram í Skeiða- og 

Gnúpverjahreppi. Þrátt fyrir það eru liðin rúm þrjú ár frá því sveitarstjórn Skeiða- og Gnúpverjahrepps 

bókaði á fundi þann 15. febrúar 2023: 

„Tölulegar staðreyndir sýna fram á það að nærsamfélagið nýtur mjög takmarkaðs 

ávinnings af orkuframleiðslunni á meðan efnahagslegur ávinningur kemur fram þar sem 

orkan er nýtt. Sú staðreynd gerir það að verkum að orkuvinnsla í sveitarfélaginu þjónar 

ekki hagsmunum þess til framtíðar í óbreyttri mynd.“ 

Síðan þá hefur ekkert breyst og með núverandi lagaumgjörð stendur ekki til að skipuleggja frekari 

orkumannvirki í sveitarfélaginu. Sveitarstjórn Skeiða- og Gnúpverjahrepps ítrekar því mikilvægi þess 

að málið fái framgöngu á núverandi þingi, enda kemur ítrekað fram í stjórnarsáttmála núverandi 

ríkisstjórnar að tryggja eigi nærumhverfi orkuvinnslu auknar tekjur.  

Sveitarstjórn Skeiða- og Gnúpverjahrepps leggur áherslu á að til þess að frumvarpið nái tilgangi sínum 

þurfi eftirfarandi atriði að breytast og/eða koma fram í fyrirhuguðu lagafrumvarpi: 

Í II. KAFLA, 13gr. er fjallað um tvær nýjar greinar við lög um tekjustofna sveitarfélaga, 

nr. 4/1994, með síðari breytingum, 4.gr. a og 4.gr. b: 

Í 4.gr. a er fjallað um hvert álagningarhlutfall fasteignaskatts af fasteignum, þ.m.t. 

rýmiseignum, sem nýttar eru til vinnslu raforku, enda sé uppsett afl þeirra 100kw eða meira, 

skuli vera af fasteignamati þeirra. Sveitarstjórn tekur undir sjónarmið sem hafa komið fram 

í samráði síðustu ára, að miðað verði við sama álagningarhlutfall á orkumannvirki og 

er í Noregi, þ.e.a.s. 0,7%. Sveitarstjórn hefur ekki athugasemdir við að 

álagningarhlutfallið verði innleitt í skrefum, en telur mikilvægt að þeirri innleiðingu verði 

lokið eigi síðar en 2035. Sveitastjórn telur engar forsendur fyrir því að álagningarprósenta 

á orkumannvirki verði lægri en álagning á íbúðahúsnæði, þ.e.a.s. 0,5% og telur æskilegt að 

í upphafi verði miðað við ekki lægri prósentu en 0,5%. 

Í 4.gr. b er fjallað um að stórnotendur raforku, skulu sæta jöfnun í gegnum jöfnunarsjóð. 

Sveitarstjórn bendir á að undirbúningur að því að afnema undanþágu orkumannvirkja hefur 

staðið yfir í góðu samráði síðustu þrjú ár og má rekja upphaf þeirrar baráttu 15 ár aftur í 

tímann, en Samtök Orkusveitarfélaga voru stofnuð árið 2011 með það meginmarkmið að 

undanþága orkumannvirkja frá fasteignamati verði afnumin. Aldrei á þeim tíma hefur verið 

fjallað um stórnotendur raforku í samhengi við afnám undanþágunnar og telur sveitarstjórn 

það ekki viðeigandi að setja stóriðjuna inn á síðustu metrunum. Sveitarstjórn leggur því til 

að ákvæði sem snýr að stóriðjunni verði fellt út úr frumvarpinu. 

Í 4. gr. b, liður 1 er fjallað um að sveitarfélag heldur óskertum fasteignaskattstekjum að 

ákveðinni fjárhæð. Sveitarstjórn Skeiða- og Gnúpverjahrepps ítrekar fyrr umsögn, þar sem 

ítarlegur rökstuðningur er lagður fyrir því að frítekjumark þurfi að vera ekki minna en 

1.000.000 krónur pr. íbúa til þess að raunverulegur ávinningur verði fyrir sveitarfélagið, 

en bendir á að verði skerðingin undir 800.000 kr. pr. íbúa þá muni Skeiða- og 

Gnúpverjahreppur verða mögulega fyrir tekjutapi og því náist ekki markmið frumvarpsins 

um að nærumhverfi orkuvinnslu njóti ávinnings. 

Í 4.gr. b, liður 2 er fjallað um að af þeim tekjum sem eru umfram frítekjumark skv. 1. tölul. 

haldi sveitarfélagið eftir hlut sem reiknast skv. reglum um minnkandi skv. b-hluta viðauka 

I. Útreikningurinn skuli tryggja að viðbótartekjur sveitarfélagsins af þeim hluta verði hærri 

en x krónur á hvern íbúa. Sveitarstjórn Skeiða-  og Gnúpverjahrepps vill benda á að í 

reiknilíkani HMS eru sýndar tvær aðferðir. Annars vegar jafnan „mjúkt þak“ og hins vegar 

veldisregla sem kynnt var í fyrra samráði. Sveitarstjórn Skeiða- og Gnúpverjahrepps telur 

að ekki sé hægt að notast við regluna „mjúkt þak“ þar sem sú regla leiðir til tekjutaps fyrir 

sum sveitarfélög. Að mati sveitarstjórnar Skeiða- og Gnúpverjahrepps þurfi að miða 

við veldisregluna sem kynnt var í fyrra samráði og miða við veldisstuðulinn 0,88. 

Sveitarstjórn Skeiða- og Gnúpverjahrepps bendir á að frítekjumark og tekjur umfram frítekjumark á 

einungis við þrjú sveitarfélög, Skeiða og Gnúpverjahrepp, Ásahrepp og Fljótsdalshrepp. Þar fer fram 

um 60% af orkuvinnslu á Íslandi. Með frítekjumarki upp á 1.000.000 kr. á íbúa ásamt umfram 

tekjum í veldinu 0,88, þá mun um 90% af auknum tekjum vegna virkjana í þessum sveitarfélögum 

renna til annarra sveitarfélaga í gegnum jöfnunarsjóð, þegar tekið hefur verið tillit til þeirra 

skerðinga sem þessi sveitarfélög verða frá jöfnunarsjóði við auknar tekjur af þeirri mikilvægu 

orkuvinnslu sem á sér stað í sveitarfélögunum. 

Sveitarstjórn lýsir yfir ánægju með hvernig orkumannvirki verða skilgreind sem rýmiseignir ásamt því 

að lýsa yfir ánægju með keilu útfærslu áhrifasvæðis, sem unnin var í miklu samráði við sveitarfélögin, 

með það að markmiði að tekjur af orkumannvirkjum dreifðust af sanngjarnari hætti en núverandi 

fyrirkomulag. Að mati sveitarstjórnar nær þessi útfærsla markmiðum frumvarpsins, að dreifa tekjum á 

sanngjarnari hátt en núverandi staða gerir. 

Til rökstuðnings fyrir þeim atriðum sem fjallað er um hér að ofan, þá fylgja með þessari umsögn fyrri 

umsögn sveitarstjórnar Innviðaráðuneytisins vegna áform um endurskoðun laga um tekjustofna 

sveitarfélaga (skattlagning orkumannvirkja) frá 23. júní 2025. Þar fjallar sveitarstjórn ítarlega um 

forsendur frítekjumarksins. Einnig fylgir með þessari umsögn fyrri umsögn sveitarstjórnar um 

endurmat á virkjunarkostum úr 3. áfanga rammaáætlunar - drög að tillögum verkefnastjórnar. mál nr. 

254/2023 frá 18. desember 2023 en þar er vel útskýrt samspil orkumannvirkja og jöfnunarsjóðs og 

hvers vegna núverandi lagaumgjörð skilar ekki ávinningi af orkumannvirkjum í nærsamfélagið. 

Að lokum vill sveitarstjórn ítreka mikilvægi þess að málið verði að lögum á núverandi þingi og 

þannig leggja grunninn að samstarfi ríkis og sveitarfélaga þegar kemur að frekari uppbyggingu 

orkumannvirkja á Íslandi. 

Sveitarstjórn Skeiða- og Gnúpverjahrepps 

Haraldur Þór Jónsson, Oddviti 

Vilborg Ástráðsdóttir 

Gunnar Örn Marteinsson 

Axel Árnason Njarðvík 

Gunnhildur Valgeirsdóttir 

